
Мирӧвӧй ёрдысьлӧн аппарат йылысь

ПОЛОЖЕНИЕ

I.  Панас

         1. Мирӧвӧй ёрдысьлӧн аппарат (водзӧ — Аппарат)  пӧртӧ олӧмӧ Коми Республикаын мирӧвӧй ёрдысьлысь удж котыртӧм  ёрд делӧ веськыда нуӧдӧм збыльмӧдӧмын (водзӧ — мирӧвӧй ёрдысь).

          2.  Аслас уджын Аппарат подуласьӧ Россия Федерацияса Оланподув,  Россия Федерацияса оланпастэчас, кӧні урчитӧма  ёрд система веськыда нуӧдан,  ёрд делӧ, мирӧвӧй ёрдысьлысь  да сылӧн аппаратлысь удж олӧмӧ пӧртан  юалӧмъяс, Коми Республикаса Оланподув, Коми Республикаса оланпастэчас, кӧні урчитӧма мирӧвӧй ёрдысьяслысь да сылӧн аппаратлысь удж серти юалӧмъяс, Россия Федерацияса да Коми Республикаса мукӧд нормативнӧй инӧда акт, кӧні урчитсьӧны мирӧвӧй ёрдысьлӧн да сылӧн аппаратлӧн удж кузя юалӧмъяс, чина уджаланартъяс, кодъясӧс вынсьӧдӧма мирӧвӧй ёрдысьяслӧн удж котыртӧм кузя Коми Республикаын веськӧдланінса тшӧктӧдӧн (водзӧ - Веськӧдланін), Россия Федерацияса Медвылыс Ёрд бердын Ёрд департаментлӧн тшӧктӧдъяс да тшӧктӧмъяс, Веськӧдланінса начальниклӧн тшӧктӧдъяс да тшӧктӧмъяс, мирӧвӧй ёрдысьлӧн тшӧктӧмъяс да индӧмъяс, а сідзжӧ тайӧ Положение вылӧ.

                3. Аппарат пӧртӧ олӧмӧ ассьыс уджсӧ ӧтвылысь ёрд органъяскӧд, инӧд дорйысь органъяскӧд, прокуратуракӧд, федеральнӧй олӧмӧ пӧртысь власьт органъяскӧд, Коми Республикаса олӧмӧ пӧртысь власьт органъяскӧд, мукӧд канму органкӧд, организациякӧд да гражданакӧд.

                  4. Аппарат могмӧдсьӧ служебнӧй обмундированиеӧн, морӧсӧ ӧшӧдан идентификационнӧй ас карточкаясӧн  (бейджъясӧн) ним, ов, вич да чин индӧмӧн.

                              II. Мирӧвӧй ёрдысь аппаратлӧн шӧр могъяс да функцияяс

                  5. Аппаратлӧн шӧр могъясӧн лоӧны мирӧвӧй ёрдысьлӧн уджын ёрд делӧ веськыда нуӧдӧмын могмӧдӧм, а сідзжӧ уджсӧ инӧдӧн, юӧрӧн, аналитическӧя котыртӧмӧн да документационнӧя могмӧдӧм.

                      6. «Россия Федерацияын ӧтув юрисдикцияса ёрдъяс йылысь»  2011 во урасьӧм тӧлысь 7 лунся 1ФКЗ №-а Федеральнӧй оланподув оланпас серти Аппарат вӧчӧ татшӧм функцияяс:

                      ёрд участокын нуӧдӧ ёрд делӧ;

                      примитӧ да сетӧ документъяс;

                      эскӧдӧ да дасьтӧ ёрд документъяслысь копияяс;

                    пӧртӧ олӧмӧ документъяс, извещениеяс, уведомлениеяс да корӧмъяс сетӧм;

                     видзӧдӧ документъяс примитігӧн  канму пошлина мынтӧм бӧрся;

                   могмӧдӧ ёрд мунӧм кежлӧ делӧяс урчитӧмкӧд йитӧдын котыртан-дасьтысян  удж;

          дасьтӧ мирӧвӧй ёрдысьӧн нуӧдан ёрд заседаниеяс да мукӧд мероприятие;

                       могмӧдӧ ёрд заседаниеяслысь сёрнигижӧд нуӧдӧм;

                       нуӧдӧ делӧяслысь да ёрдын налӧн мунан кадколастлысь учёт;

                       могмӧдӧ ёрд решениеяс збыльмӧдӧм серти шыӧдчӧмъяс;

                  збыльмӧдӧ   мирӧвӧй ёрдысьяслысь, ёрд решениеяслысь тшӧктӧмъяс;

                     видзӧ делӧяс да документъяс;

                     участвуйтӧ ёрд практикаса юӧръяс ӧтувтӧмын;

                     нуӧдӧ  статистическӧй юӧръяслысь первичнӧй учёт да лӧсьӧдӧ  мирӧвӧй ёрдысьяс удж йылысь первичнӧй статистическӧй отчётность;

                    пӧртӧ олӧмӧ мирӧвӧй ёрдысьяслысь удж колана ногӧн  могмӧдӧм вылӧ  юӧр чукӧртӧм, систематизируйтӧм да анализируйтӧм, мукӧд юӧр сетан -справочнӧй удж ӧнія оланпастэчас серти;

                        могмӧдӧ мирӧвӧй ёрдысьяс удж йылысь юӧрӧн;

                         примитӧ гражданаӧс;

              збыльмӧдӧ аслас компетенцияӧ пырысь юалӧмъяс серти мирӧвӧй ёрдысьяслысь удж тырвыйӧ могмӧдӧмын мукӧд функция.

        7. Чина могъяс урчитсьӧны Аппаратын уджалысьяслӧн чина уджаланартъясӧн.

                                      III. Мирӧвӧй ёрдысьяс аппаратлӧн тэчас

               8. Аппарат пырӧ Веськӧдланінлӧн котыртчан тэчасӧ.

         9. Аппаратын чинъяслӧн ӧтувъя лыдыс да налӧн лыддьӧгыс урчитсьӧ Коми Республикаса Юралысьӧн.

          10. Аппаратлӧн тэчас да штатнӧй  расписание вынсьӧдсьӧ Веськӧдланінса тшӧктӧдӧн.

    11. Мирӧвӧй ёрдысьяслысь уджсӧ  техническӧя могмӧдӧм могысь Аппаратлӧн штатнӧй расписаниеӧ вермасны пыртсьыны чинъяс, кодъяс оз пырны Коми Республикаса гражданскӧй канму чинъясӧ.

                                  IV. Мирӧвӧй ёрдысь аппаратлысь удж котыртӧм

       12. Аппаратса уджӧн тырвыйӧ юрнуӧдӧ да видзӧдӧ сылӧн удж бӧрся мирӧвӧй ёрдысь.

         13. Мирӧвӧй ёрдысьлӧн уджмогъяс дугӧдӧм либӧ сувтӧдӧм дырйи, а сідзжӧ мирӧвӧй ёрдысьлӧн недырся абулун дырйи (висьӧм, отпуск да мукӧд пыдди пуктана помка) Аппарат уджӧн юрнуӧдӧ да видзӧдӧ сылӧн удж бӧрся мирӧвӧй ёрдысь, код вылӧ урчитӧм пӧрадокын пуктӧма абутӧм ёрдысьлысь могъяс збыльмӧдӧмсӧ.

                  14. Аппаратын уджалысьяс мирӧвӧй ёрдысьяслысь удж могмӧдан юкӧнын  лоӧны мирӧвӧй ёрдысьлӧн веськыда кипод улын.

                      15. Аппаратын уджалысьяс лоӧны Коми Республикаса гражданскӧй канму служащӧйясӧн да уджалӧны Коми Республикаса гражданскӧй канму службаса чинъясын.

                  16. Гражданскӧй канму служащӧйясӧс чинӧ индӧм да мездӧм, налысь инӧдъяс да могъяс, наӧн гражданскӧй канму служба прӧйдитан пӧрадок, Коми Республикаса гражданскӧй канму службаса класснӧй чинъяс налы сетан да  колян пӧрадок урчитсьӧ гражданскӧй канму служба йылысь оланпастэчасӧн.

                  17. Аппаратын уджалысьясӧн Коми Республикаса гражданскӧй канму служба мунӧмлысь  котыртӧм пӧртсьӧ олӧмӧ  Веськӧдланінӧн.

             18. Коми Республикаса гражданскӧй канму служба чинъяс лыдӧ пырттӧм чинъясын уджалысь Аппаратса уджалысьясӧс удж вылӧ босьтӧм да уджысь мездӧм, налӧн инӧдъяс  да могъяс урчитсьӧны уджалан оланпастэчасӧн.

            19. Аппаратлӧн удж котыртӧмыс урчитсьӧ Россия Федерацияса процессуальнӧй оланпастэчас нормаясӧн, ёрд делопроизводство, архив удж да ёрд статистика юалӧмъяс серти нормативнӧй акт корӧмъясӧн, ёрдъяслӧн удж йылысь юӧр дорӧ гражданаӧс лэдзӧм могмӧдӧм йылысь оланпастэчасӧн, Веськӧдланінса методическӧй вӧзйӧмъясӧн.  

               20. Ёрд делӧ вӧчӧм да ёрд участок вылын архивнӧй удж бӧрся прӧверкаяс нуӧдӧм  збыльмӧдсьӧ Веськӧдланінӧн.

                         21. Аппаратлӧн уджалан кадыс индыссьӧ служебнӧй урчитӧм артӧн да пытшкӧсса уджалан урчитӧм артлӧн правилӧясӧн, мый вынсьӧдӧма Веськӧдланінӧн.

